
 

 KARTA 
E TAKSAPAGUESIT
në Nivel Vendor





Karta e Taksapaguesit
Karta e Taksapaguesit, është një  deklaratë, në të cilën paraqiten të drejtat edhe 
detyrimet e taksapaguesve. Ky dokument nuk është një akt mirefilli juridik, 
por me anë të tij, bëhen publike të drejtat dhe detyrimet e taksapaguesit, të 
mirëpërcaktuara në  kuadrin  ligjor të të drejtave të njeriut në tërësi, si dhe atij 
të natyrës tatimore në veçanti. 

Karta, nepermjet publikimit te saj, forcon më tepër, legjitimitetin e taksave e 
tarifave. Ajo, i adresohet cdo taksapaguesi, duke presumuar  vullnetin e mirë  të 
tyre, në përmbushjen e detyrimeve fiskale, por edhe cdo zyrtari tatimor lokal, 
për t’i paraprirë cdo veprimi të vullnetshëm midis tyre, në dobi të respektimit 
të të drejtave dhe detyrimeve reciproke dhe  krijimit te një klime më të mirë të 
qytetarisë fiskale në vend. 

Hartimi  dhe publikimi  e Kartës së Taksapaguesit ne nivel vendor, imponohet 
nga nje sere faktoresh te rendesishem si  prioritetet qeverisëse vendore, 
përgjegjësitë  e  administratës tatimore vendore  ndaj  publikut  të  gjerë, 
promovimi i vlerave të barazisë dhe respektit të të drejtave të taksapaguesve, 
përmirësimit të cilësisë së shërbimit nga i gjithë personeli i administratës.

Karta ka karakter publik, duke përforcuar në këtë mënyrë besimin reciprok, 
midis administratës fiskale dhe taksapaguesve. Ajo ofron informacion mbi 
normat e shërbimit në dobi të taksapaguesve, por mbi të gjitha,  frymën 
e bashkepunimit e të pagimit të detyrimeve fiskale, brënda afateve të 
parashikuara ligjërisht si edhe duke mundësuar kushtet për përmirësimin e  të 
sjellurit, nga të dyja palët.





TË  DREJTAT  
E  TAKSAPAGUESIT

Pjesa  e  I – rë



E drejta  e Taksapaguesit për t’u informuar  

Çdo taksapagues ka të drejtë, me qëllim kuptimin dhe zbatimin e 
legjislacionit tatimor, të marrë informacion  nga administrata tatimore 
vendore. 

Kjo asistencë sigurohet në mënyrë te detyrueshme nga administrata 
tatimore vendore, e cila vë në dispozicion, në rrugë elektronike, 
nëpërmjet medias së shkruar, fletë-palosjeve e publikimeve të ndryshme, 
legjislacionin tatimor, vendimet dhe udhëzimet e dala në zbatim të tij.

E  drejta  e Taksapaguesit për t’u asistuar

Çdo taksapagues ka të drejtë,  të asistohet pa pagesë, për të njohur 
të drejtat, por edhe për të plotësuar detyrimet e tij, për situata konkrete 
lidhur me detyrimet fiskale vendore.  Kjo asistencë  ju sigurohet, nga 
administrata tatimore nëpërmjet zyrave vendore të mbledhjes së taksave 
dhe tarifave vendore, te krijuara në çdo bashki.

Eshtë detyrim për administratën tatimore vendore, që të trajtojë në 
mënyrë të paanëshme, profesionale dhe etike çdo taksapagues për 
çështje që kanë të bëjnë me detyrimet e tij tatimore, të dhënat e veta 
tatimore e financiare lidhur me taksat e tarifat vendore, të administruara 
kjo administratë. 

  E  drejta  për konfidencialitetin e të  dhënave

Administrata tatimore vendore, ju siguron dhe njëkohësisht është e 
detyruar, të mbrojë konfidencialitetin e të dhënave tuaja tatimore 
personale dhe financiare. Bëhet fjalë për të dhëna, qe i janë besuar asaj, 
apo që ajo ka mundur të sigurojë në rrugë të ndryshme. Këto të dhëna, 
përdoren nga administrata tatimore vendore, vetëm për qëllime të lejuara 
nga ligji dhe akses në to kanë, vetëm punonjësit e administratës tatimore 
për qëllime te kryerjes se funksioneve te tyre ligjore. 

Konsiderohen konfidenciale, të dhënat me natyrë tatimore dhe financiare 
që sigurohen nëpërmjet deklaratave të taksapaguesve, verifikimeve në 
vend të ushtruara, vlerësimeve tatimore të bëra për këta taksapagues 
dhe informacioneve të ardhura, ose të marra, nga persona të tretë, apo 
nga burime të tjera të ndryshme.

 E  drejta  e  Taksapaguesit  për t’u njoftuar

Çdo taksapagues  ka  të drejtë, të njoftohet në kohë për çdo akt 
administrativ të administratës tatimore vendore, të nxjerrë në emër 
të tij dhe që prek, pasurinë apo detyrimet e tij tatimore. Gjithashtu, 
taksapaguesi ka të  drejtë, që të njihet me arësyet dhe bazën ligjore të 
nxjerrjes së aktit administrativ, në adresë të tij. 

Nga ana tjetër, administrata tatimore vendore, ka detyrimin, të dërgojë  
në  kohë,  çdo vendim administrativ të nxjerrë prej saj  për taksapaguesin, 
si dhe te japë bazën ligjore dhe çdo shpjegim tjetër të nevojshëm, duke 
e informuar njëkohësisht  taksapaguesin  edhe  për  të  drejtat  dhe  
detyrimet, që lidhen me këtë vendim. 

Por, kjo e drejtë i humbet taksapaguesit,  kur administrata tatimore ka 
prova konkrete  e  të besueshme, se pagesa e taksës apo tarifës është 
në rrezik.

  E drejta e Taksapaguesit për të marrë përgjijgje

Çdo taksapagues,  i cili nuk është dakord me një detyrim tatimor lidhur me 
taksat e tarifat vendore apo vlerësim tatimor të administratës tatimore 
vendore, ka të drejtë të marrë përgjigje me shkrim, për pretendimet e 
tij ndaj atij akti administrativ.  Në përgjigje, administrata tatimore vendore, 
duhet të japë të gjitha arsyet e vlerësimit tatimor, mënyrën e vlerësimit që 
është përdorur, si dhe të drejtat e detyrimet e Taksapaguesit, lidhur me 
atë vlerësim. 

Gjithashtu, pas një kërkese me shkrim të Taksapaguesit, administrata 
tatimore është e detyruar që brenda një afati të shkurtër, nga data e 
protokollimit të kërkesës në organin tatimor, të lëshojë dokumenta 
(vërtetime) që konfirmojnë situatën tatimore të Taksapaguesit,  lidhur 
me pagimin e taksave e tarifave vendore, bazën e tatueshme, detyrimet 
tatimore të  papaguara, etj.

E drejta e Taksapaguesit për t’u përfaqësuar

Çdo taksapagues, ka të drejtë të emërojë përfaqësuesin e tij. Ky 
emërim bëhet me prokurë. Përfaqësuesi i taksapaguesit, është një 
person që vetë ai e zgjedh, për ta përfaqësuar ne lidhje me çështjet e 
tij tatimore. Përfaqësuesi i taksapaguesit merr përsipër të drejta dhe 
detyrime të taksapaguesit dhe administrata tatimore është e detyruar të 
bashkëpunojë dhe operojë me përfaqësuesin e taksapaguesit, të caktuar 
prej tij. 

Por, emërimi i një përfaqësuesi të taksapaguesit, nuk e shkarkon këtë 
të fundit nga përgjegjësitë tatimore. Ai mbetet ligjërisht përgjegjës, për 
përmbushjen e detyrimeve tatimore të tij. 

E drejta për të kërkuar evidenca me shkrim, 
apo në rrugë elektronike

Taksapaguesi ka të drejtë, në çdo moment, t’i kërkojë administratës 
tatimore vendore, kopje elektronike apo me shkrim, të njehsuar me 
origjinalin, të çdo dokumenti që ndodhet në dosjen e tij individuale. 
Përveç kësaj, ai ka të drejtë të kërkojë kopje të printuara, të të dhënave 
elektronike që lidhen me situatën e tij. 

Administrata tatimore vendore, ka detyrim të sajin, krijimin dhe 
përditësimin e dosjes së detyrimeve tatimore të taksapaguesit, e cila 
duhet të jetë e aksesueshme në rrugë elektronike për taksapaguesin. Në 
pamundësi, të aksesit elektronik, taksapaguesi ka të drejtë t’i kërkojë me 
shkrim, administratës tatimore vendore që t’i vërë në dispozicion, kopje 
të dokumenteve të dosjes së tij.

      E drejta për kontrolle të arësyeshme

Në rastin e një kontrolli tatimor të administratës tatimore, taksapaguesi 
ka të drejtë, të njoftohet paraprakisht për kohën e fillimit të kontrollit, 
vendin ku ai do te kryhet, llojet e taksave e tarifave që do të kontrollohen, 
periudhat tatimore që do të përfshijë kontrolli, etj. 

Taksapaguesi ka të drejtë të trajtohet në mënyrë të sjellshme dhe të 
respektueshme, gjatë të gjithë kohës, përfshirë këtu periudhën kur i 
kërkohet informacion, kur intervistohet apo kur kontrollohet. Integriteti 
moral, profesionalizmi, respekti dhe bashkëpunimi, janë vlerat kryesore 
te administratës tatimore, që duhet të shohë taksapaguesi gjatë një 
kontrolli tatimor. Këto cilësi, duhet të manifestohen nga administrata 
tatimore vendore, për të reflektuar përkushtimin e saj, për t`i dhënë 
taksapaguesve shërbimin më të mirë të mundshëm.

 E  drejta  e Taksapaguesit për t’u  dëgjuar

Përpara marrjes së një vendimi ekzekutiv, nga ana e administratës 
tatimore vendore, taksapaguesi ka të drejtë të presë nga kjo e fundit, që 
të dëgjohet me vëmendje për të dhënë sqarimet e nevojshme, për të 
parashtruar pretendimet që ka, për të shpjeguar rrethanat konkrete, etj.  
Ai ka të drejtë gjithashtu, të sigurohet se shpjegimet dhe pretendimet 
e tij, do të shqyrtohen me vëmendje e ndershmëri nga administrata 
tatimore vendore, në funksion të marrjes së vendimeve të drejta dhe në 
përshtatje, me ligjet tatimore e aktet nënligjore si dhe  aktet e miratuara 
bashkiake.

  E drejta e Taksapaguesit për t’u ankuar

Në çdo rast, kur taksapaguesi nuk është dakord, me një akt administrativ 
dhe beson se administrata tatimore vendore, nuk e ka zbatuar ne mënyrë 
korrekte ligjin, ai ka të drejtën e ankimimit në strukturën e Apelimit 
administrativ në Bashkinë nga e cila varet administrate tatimore vendore. 
Ai ka të drejtë, të kërkojë rishqyrtimin e pavarur administrativ te çështjeve 
qe lidhen me këtë akt.  

Nëse taksapaguesi, nuk do te jetë i kënaqur edhe nga vendimi i strukturës 
se Apelimit  Administrativ të Bashkisë, ai ka të drejtë të vazhdojë 
ankimimin e tij në Gjykatën Administrative. 

Pjesa  e  II – të

Detyrimet  e  
Taksapaguesit



Një qëndrim  qytetar ndaj detyrimeve tatimore:

- Të bëhet i identifikuar nga administrata tatimore vendore.
- Të jetë i informuar dhe të respektojë ligjshmërinë e detyrimeve 

tatimore të natyrës së taksave e tarifave vendore, si dhe të një 
kontrolli të mundshëm tatimor.

- Të jetë i kujdesshëm, në respektimin e kërkesave ligjore, nenligjore 
dhe akteve te miratuara bashkiake ne lidhje me detyrimet tatimore 
vendore.

- Të jetë i informuar për avantazhet që i siguron respektimi, si dhe 
pasojat, që i sjell mosrespektimi, i kërkesave të ligjeve tatimore dhe 
akteve te miratuara bashkiake.

Çdo Taksapagues është i detyruar të tregojë

Një qëndrim të sinqertë ndaj detyrimeve tatimore:

- Të japë të dhëna të sinqerta e të sakta, brenda afateve të kërkuara.
- Të nënshkruajë deklarime të sinqerta e të plota,pa asnjë fshehje 

apo mashtrim.
- Të kërkojë gjithnjë zbritje nga detyrimet e taksave e tarifave 

vendore, vetëm për vlera që i takojnë ligjërisht.
- Të përgjigjet për çdo informacion, që i kërkohet nga administrata 

tatimore vendore, në mënyrë të qartë e preçize.
- Të sqarojë me saktësi të gjithë rrethanat, faktet dhe aktet, që 

ndikojnë në situtën e tij tatimore.

Një qëndrim  bashkëpunues me administratën:                        
 
- Të bashkëpunojë me punonjësit e administratës tatimore vendore, 

me mirësjellje e respekt.
- Të paraqesë në afatin e kërkuar çdo të dhënë të kërkuar nga 

administrata tatimore vendore.
- Të lehtësojë, hyrjen në ambjentet e zotëruara prej tij dhe ato 

ushtrimit të veprimtarisë ekonomike, në përshtatje me kushtet 
ligjore, të përcaktuara për këtë qëllim.

- Të sigurojë dhe pranojë korespondencën, duke u vënë në dijeni në 
afatet e arësyeshme si dhe, të mospraktikojë arësye,  që mund të 
krijojnë vonesa.

- Të jetë i ndërgjegjshëm për pasojat dhe t’i pranojë ato, në rastet e 
mosrespektimit të kërkesave, që lidhen me taksat e tarifat vendore.

Korrektesë në dhënien  e informacionit :

- Të nënshkruajë informacione, të hartojë dokumenta, për qëllime 
tatimore e t’i dorëzojë ato, në afatin e kërkuar.

- Të japë informacion të plotë e të saktë, në formë, në përmbajtje dhe 
afatin e përcaktuar.

- Të informojë administratën tatimore vendore, për çdo ndryshim të 
situtës së tij tatimore, të dhënat pasurore, veprimtarinë ekonomike, 
ndryshimin e adresës, ndryshimin e veprimtarisë,etj.

Korrektesë  në  mbajtjen dhe ruajtjen e 
dokumentacionit: 

- Të mbajë e të ruajë libra e dokumenta kontabël, pasurorë, sipas 
kërkesave të përcaktuara ligjërisht dhe, në përshtatje me afatet 
ligjore.

- Të verë në dispozicion të administratës tatimore vendore, libra, 
regjistra e dokumenta, në format material apo informatik, gjatë 
ushtrimit të një kontrolli të mundshëm tatimor.

- Të ruajë, në afatet e përcaktuara në ligj, çdo dokumentacion dhe 
nëse i kërkohet, t’ja paraqesë administratës tatimore vendore.

Korrektesë në pagimin e detyrimeve tatimore:

- Të paguajë shumën e plotë të taksave e tarifave vendore, brenda 
afateve të përcaktuara..

- Të paguajë, shumën e plotë të çdo borxhi tatimor, përfshirë dhe çdo 
penalitet të vendosur.

- Të pranojë, dhe respektojë një plan pagese të borxhit tatimor të 
menjëhershëm, ose të formës së pagesës me këste.

